
Lau dantza
proposamen
eskainiko ditu
Villabonak
abendua bitarte

Eusko Jaurlaritzak
sustatutako Dantza
Garaikidearen Zirkuituan
sartu da Amasa-Villabona;
‘Barrock’ saioa izan zen
igandean eta hurrengoa
irailaren 30ean izango da // 4

Donostiako
Orfeioak
kontzertua
eskainiko du
Bidanian

Martxan da larunbataz
geroztik kultur astea eta
igandera bitarte aukera
ugari dituzte herritarrek
eskura; Donostiako Orfeoia
Bidaniako elizan izango
da, larunbatean // 6

«Bat-batean fokua gure
gainean dago, baina guk
bizi osoa dantzaren
bueltan daramagu»
GARI OTAMENDI DANTZARIA

Astelehenean Telmo Esnalek zuzendutako ‘Dantza’ aurkeztu zen Zinemaldian.
‘Dantza’ filmaren protagonistetako bat da Gari Otamendi  // 5

Lan eskaintza

Ile apaintzailea. Ostegun, ostiral eta
larunbatetarako ile-apaintzailea be-
har da, esperientzia duena eta eus-
kalduna. Interesa duenak deitu de-
zala 943674107 telefonora.

IRAGARKI LABURRAK

Garraio publikoa 
ez dadila aldapa 
behera amildu

E gunkarietan noiznahi
irakurtzen ditugu adie-
razpen handinahiak, di-
putatu, alkate, auzape-

zek eginak, Gipuzkoako garraio
publikoaren bikaintasunaren in-
guruan.

Hala ere, Tolosaldeko ga-
rraio publikoaren erabiltzaile-
ok urtarriletik pairatu beharre-
an gaude greba luze bat herri
eta pertsona ugariri eragiten
diena.

Eskualdeko autobusen zer-
bitzu publikoa bahituta man-
tentzen duen eta biztanle as-
kori kalte ugari sortzen dien
greba bat bere horretan jarrai-
tzeak, inori bost inporta zaio-
la, galdera batzuk sorrarazten
dizkit:

Duela ez hainbeste probintzia
osoko autobus txoferrekin gataz-
ka sortu zenean, zergatik kasu
hartan arazoa konpondu zen,
beste honek, bitartean, baztertu-
ta jarraitzen duenean? Inork so-
matu al du Tolosaldeko biztanle-
ei egiten zaien kaltea? Nola
eman zaie enpreseei hainbeste
botere, ezin zaiela kontzesioa
bertan behera utzi zerbitzua au-
rrera eramaterik ez daukatene-
an? Hain ezgauzak al dira gure
politiko, enpresario eta sindika-
tuak ezinezkoa zaiela arazoa
konpontzea? Gutxi batzuei arazo
«txikia» irudituko zaie, agian, hi-
riari zuzenean eragiten ez diola-
ko?

Nahikoa da, greba honen des-
blokeoa baino ezin dugu espero
bertan parte direnen aldetik. Ga-
rraio publikoa ez dadila aldapa
behera amildu, mugikortasuna-
ren inguruko diskurtsoak batean
eta bestean entzun behar izaten
ditugunean.

Mariano Arsuaga 
Berastegi

GUTUNA«Herri bizitza»
indartzeko
150.000 euroko
diru laguntza
banatuko dute 

2.500 biztanle baino
gutxiago dituzte
udalerrientzat 
bideratuta dago 
honako diru laguntza 

Erredakzioa

Gipuzkoako Foru Aldundiak,
Landaola, Gipuzkoako Landa
Garapen Federazioaren bitartez,
150.000 euroko diru laguntza
banatuko du 2.500 biztanle bai-
no gutxiago dituzten udalerrie-
tan, «herri bizitza» indartzeko
jarduerentzat. Diru laguntza ho-
nek ez du inoiz gaindituko diruz
lagungarria den zenbatekoaren
%75a edo 3.000 euroko kopurua.

Tolomenditik jakinarazi dute-
nez diru laguntza hauen helbu-
rua landa eremuko Gipuzkoa
zein noski Tolosaldeko udalerri
txikietan «herri bizitza garatzeko
eta komunitate bizitza sustatze-
ko gauzatzen diren jarduerak
finkatzea da».

Honela diru laguntza lerro ho-
nek, besteak beste, bere gain hartu-
ko ditu herri kirol jarduerak, musi-
ka, antzerki edo dantza ikuskizu-
nak, bertsolari saioak,
errezitaldiak, ipuin kontaketak,
pailazoak, hitzaldi edo mahai ingu-
ruak, ikastaroak, tailerrak, lehiake-
tak edota belaunaldi arteko harre-
manak sendotzeko jarduerak.

Onuradunei dagokionez, la-
guntza hauek Gipuzkoako udal,
udal elkarte edo tokiko entitate
txikiek, auzo elkarteek edo juri-
dikoki eratuta dauden elkarteek
eskatu ahal dituzte, ekonomiko-
ki bideragarriak diren proiektu
edo programak direnean. Infor-
mazio edo zehaztasun gehiago
jasotzeko Tolomendi Landa Ga-
rapen Elkartera jo daiteke.

Hamaika ikuskizunek
girotuko dute
udazkena, Tolosan 
Hamar ikuskizun biltzen dituzten bi Kulturzale txartel
izango dira eskuragarri. Atzotik aurrera jada salgai daude
bonoak Tolosako kultur etxean. 

Mikel Iraola Tolosa

Hamaika ikuskizunen aterpe
izango da, Tolosa, udazken hone-
tan. Udaleko Kultura, Jaiak eta
Gazteria departamentuak ezagu-
tzera eman du urteko azken hiru
hilabeteetarako eskaintza, eta he-
rriko eragileek antolatutakoez
gain, hamaika ikuskizunez goza-
tzeko aukera izango da.

Kale-antzerki batek zabaldu
zuen ikasturtea, iragan larunba-
tean. Trapu Zaharra konpainiak
Etsita antzezlana eskaini zuen
Trianguloan. Gainerako hamar
ikuskizunak Kulturzale txartela-
ren barruan izango dira.

Aurten bitan banatu dute txar-
tela. Lehenak iraila eta urria bitar-
teko lau ikuskizunak biltzen ditu.
Ikuskizun horien guztien berezko
prezioa 43 eurokoa bada ere, Kul-
turzale txartela 20 euroren truke
eskuratu ahal izango da. Bigarren
txartelak azaroa eta abenduko sei
ikuskizun hartuko ditu, 30 euro-
ren truke. Kasu horretan emanal-
di guztietarako sarreren berezko
prezioa 66 eurokoa litzateke. Kul-
turzale txartelak atzotik  salgai
daude jada, kultur etxean.

ERAKUSKETA ANITZAK
Askotariko erakusketak izango
dira datozen hilabeteotan: Txo-
txongilo Animatuak Topic-en eta
Anne Broitman-en lanak, Emeek
Emana, Azken Muga edota Ari
Gaitun Aranburun izango dira. 

Udazkeneko egitaraua ‘Aukeran 20 urte’ dantza ikuskizunarekin itxiko da. ATARIA

EGITARAUA
Irailak 28, ostirala. Zoaz pake san-
tuanantzezlana, Txalo Produkzioak
taldearen eskutik, Leidorren,
20:30ean.
Urriak 5, ostirala. Arena y Jazmin
flamenko ikuskizuna, David Colo-
morekin, Topic-en, 20:30ean.
Urriak 15, astelehena. Mayerling
zuzeneko ballet proiekzioa, Royal
Opera House-tik, Leidorren,
20:30ean.
Urriak 19, ostirala. Iu-Female-Trip
Dantza garaikidea, Lasala taldearen
eskutik, Leidorren, 20:30ean.
Azaroak 9, ostirala. Dublindarrak
antzezlana, Ados teatroaren esku-
tik, Leidorren, 20:30ean.

Azaroak 13, asteartea. La Bayade-
re zuzeneko ballet proiekzioa, Royal
Opera House-tik, Leidorren,
20:30ean.
Azaroak 16, asteartea. Euskal Ba-
rrokensemble musika emanaldia,
Topic-en, 20:30ean.
Azaroak 23, ostirala. Ruper Ordori-
karen kontzertua, Topic-en,
20:30ean.
Abenduak 3, astelehena. Casca-
nueceszuzeneko ballet proiekzioa,
Royal Opera House-tik, Leidorren,
20:30ean.
Abenduak 14, ostirala. Aukeran 20
urte dantza emanaldia, Leidorren,
20:30ean.



Berriz enpresaren
balantzea egin dute
'Tolosa merkataritza
erreferente lehen, orain eta
beti' solasaldia izan zen,
astelehen goizean, Bide
Bide hotelean

Josu Artutxa 

Duela urte batzuk, Eusko Jaurlari-
tzak programa berri bat jarri zuen
martxan, negozio zaharren eta
ekintzaile berrien arteko harre-
manak indartzeko asmoz. Astele-
henean Tolosan egin zuten age-
rraldia, eta bertako egoeraren be-
rri emateaz gain, urteotako
balorazio bat ere egin zuten.

«Tolosako Udalak ezinbesteko-
tzat ikusten zuen ekintzaileentzat
osagarri izan zitekeen laguntza
bat ematea. Nahiz eta zuzena ez
izan, ekintzaileei laguntzea izan-
go zen helburua», azaldu zuen Ne-
rea Letamendia Tolosako Udale-
ko Azoka, Merkataritza eta Turis-
mo zinegotziak, Berriz enpresa
egitasmoaren inguruan antolatu-
riko saioan. 2016an ordenantza
berri bat onartu zuen udalak, Mer-
kataritza biziberritzea izenekoa.
Horrela, negozioetan hasiberriak
diren horiek diruz laguntzen hasi
zen udala, indar pixka bat ematea-
rren.

Letamendiak adierazi zuen, To-
losako saltokiren bat ixten den
unetik aurrera, programako kide-
ak Tolosako Udalarekin kontak-
tuan jartzen direla, eta orduan jar-
tzen dela alogeraren prozesua
martxan.

Amalur Angiozar Gipuzkoako
Bazkundeko kideak eta progra-
maren kudeatzaileak adierazi
zuenez, «oso garrantzitsuak» dira-
lankidetzak: «Tolosa&Co elkartea-
rekin eta udalarekin hasieratik

izan dugun harremana oso ona
izan da, elkarlanerako funtsez-
koa».

Angiozarrek nabarmendu
zuen, konfidentzialtasuna dela
egitasmoaren ezaugarri nabarme-
netako bat. Gainera, «enpresa ba-
koitza mundu bat denez», bakoi-
tzaren beharretara egokitzen saia-
tzen dira.

Nerea Garcia Tolosa&Co elkar-
teko kideak berretsi zuen, Tolosa-
ko merkatari eta saltokien egoera
ona dela urtetik urtera, eta bataz-
besteko jarduera gero eta altuagoa
dela. 

Atzera begiratuz, berriz, gogora
ekarri zuen, historikoki, Tolosan
eskualdatze ugari gertatu izan di-
rela. Estrategia bakoitza, garaian
garaiko egoerara egokitu behar
dela dio eta, bide horretan, egoera
horri aurrea hartu nahi izan diote-
la, «negozioek gehiago iraun deza-
ten».

Tolosako Udaleko, Gipuzkoako
Bazkundeko eta Tolosa&Co elkar-
teko kideez gain, asteleheneko hi-
tzordura batu ziren 2017an egitas-

moan parte hartu zuten merkatari
eta ekintzaile berriak. Sare sozia-
len erabilera ezinbestekotzat jo
dute guztiek ere: «Gero eta jende
gutxiago ibiltzen da kalean, eta
errazagoa eta erosoagoa da etxetik
erostea».

2015ean hasi ziren, Tolosan,
programa honekin lanean. Urte
hartan bi negozioren transmisioa
gauzatu zuten, eta beste bi izan zi-
ren 2016an. Iaz, berriz, hiru nego-
ziotan bideratu zuten belaunaldi
aldaketa. Horrenbestez, Berriz
proiektuarekin zazpi saltokitan
lortu dute helburua, eta orain bes-
te zenbaitekin dihardute lanean.
«Hala ere, prozesuak laburrak edo
luzeak izan daitezke, eta akordioe-
tara iristea oso zaila da», nabar-
mendu zuten.

Bestetik, gogora ekarri zuten
erretiroa ez dela arrazoi bakarra,
prozesua martxan jarri behar iza-
teko. 

Aste honetan, aukera izango da,
Tolosa&Co elkarteak Oriaburu
eraikinean duen egoitzan, infor-
mazio gehiago jasotzeko. 

Angiozar, Letamendia eta Garcia, solasaldian. JOSU ARTUTXA

Begiratoki berria
izango du
Tolosak, laster

Erredakzioa 

Elosegi parkea urtea amaitzera-
ko izango da herritarrei zabalik,
eta horretarako azken lanetan
ari da udala. Astelehenean, do-
rre zaharra berritzeari ekin zio-
ten, eta haren gainean begiratoki
bat ere eraikiko dute, herriari
beste ikuspegi batetik begiratu
ahal izateko.

Hiri-biodibertsitatea sustatze-
ko gune bilakatu nahi du, uda-
lak, Elosegi parkea. Horrela, do-
rrearen berezko egitura oktogo-
nala mantentzea erabaki dute,
eta haren gainean eraikiko dute
begiratokia, bigarren solairu mo-
duko batean; altzairuzko pergola
bat jarriko diote, eta eserlekuak
nahiz baranda ere izango ditu
begiratoki berriak. Bost asteko
lan horietarako, Tolosako Uda-
lak 72.500 euroko inbertsioa egin
du.

Behin begiratokia eginda, par-
kearen itxitura amaitzea beste-

rik ez da faltako, tolosarrek Elo-
segi parkeaz goza dezaten.

IKASGELA BERRIA
Joan den ikasturtean proba zen-
bait egin eta gero, Tolosako Las-
korain eta Samaniego ikastetxe-
ek Baso Eskola metodologia
martxan jarriko dute, ikasturte
honetan, Haur Hezkuntzako hi-
rugarren mailako ikasleekin.
Elosegi parkea baliatuko dute
naturarekiko eta ingurumenare-
kiko harremana lantzeko eta,
modu horretan, ikasgela berria
izango da parkea, bost urteko
neska-mutilentzat.

EZKUTUKO HARRIBITXIA
Elosegitarren atseden lekuetako
bat zen, Elosegi parkea. XIX.
mendeko parke pribatua Tolosa-
ko Udalak erosi zuen eta, urtee-
tako soka ekarri du horrek, uda-
laren kudeaketan. Azkenik, joan
den agintaldian hasi, eta parkea-
ren desjabetzea ordaintzea lortu
zuen udalak.

Laster zabalduko dute, eta to-
losar askorentzat harribitxi eze-
zaguna izango da, 26.720 metro
karratuko basoa. 

Elosegi parkeko dorrea
berritzen ari dira, eta
begiratoki berria eraikiko
diote gainean

Dorrea eta begiralekua berritzen ari dira. TOLOSAKO UDALA



Dantza
garaikidearen
zirkuitua iritsi
da Villabonara
Lau dantza ikuskizun programatu dira
abendura arte, eta lehena, igandean
Txistulari plazan Dantzaz konpainiak
eskainitako ‘Barrock’ saioa izan zen

Erredakzioa Amasa-Villabona

Eusko Jaurlaritzaren Kultura
sailak 14 urte daramatza Euska-
diko Dantza Garaikidearen Zir-
kuitua sustatzen eta Araba, Gi-
puzkoa eta Bizkaiko hiriburue-
kin batera Barakaldo, Gernika,
Durango, Eibar eta Zarautz beza-
lako herriek parte hartzen dute
zirkuituan. Horregatik, Amasa-
Villabonako udal ordezkarien

esanetan, «harro egoteko modu-
koa da, 6.000 biztanle dituen
udalerri batek sare kultural ho-
netan parte hartzea».

Askotariko eta kalitatezko pro-
gramazioa eskaintzea izan da
udal gobernu taldearen lan le-
rroetako bat, «Amasa-Villabona
Aiztondoko erreferentzia bilaka-
tzeaz gain, helburua herritarrek
beraiengandik gertu eta modu
naturalean lehenengo mailako

ekintzez gozatzeko aukera izatea
da».

Euskadiko Dantza Garaikidea-
ren Zirkuituan 50 ikuskizun
egingo dira guztira eta horietako
lau Amasa-Villabonan eskainiko
dira. Udal ordezkarien asmoa,
urterik urtera zenbaki hori han-
ditzen joatea da.

BESTELAKO ESKAINTZA
Gurea zinema aretoko progra-
mazioari dagokionez, berriz,
euskarazko haurrentzako hiru
ikuskizun nabarmendu dituzte,
guztiak 17:00etan. Jon Braun
urriaren 21ean, Alizia azaroaren
25ean eta Mendi Tontorrean
abenduaren 9an.

Helduentzako antzerkian bes-
talde, Perigallo Teatro konpai-
niak Espacio disponible eskaini-
ko du, erromantizismoa defen-
datzen duen eta ongintzaren
gehiegizko balorea salatzen
duen komedia da. Celia Nadal
eta Javier Manzanera dira berta-
ko protagonistak eta beraien
seme kooperantea iristeko itxa-
roten ari diren bi erretirodunen
papera egiten dute. Ikuskizun
honek arrakasta handia izan du
Madrilgo Lara antzokiko publi-
koaren artean.

Horrez gain, urte osoko zein
udazkeneko kultur ikastaroak
ere aurkeztu ditu udalak. Propo-
satu diren ikastaro guztiak buru-
tuko dira, bat izan ezik: Arropa
birziklatuko ikastaroa.

Udal ordezkariak eta teknikariak dantza zikloa aurkezten. ATARIA

Argazkia
aterako dute
presoen
eskubideen
alde, Zelatunen

‘Orain presoak’ dinamikak
argazki masiboa egingo du,
igandean 12:30ean eta
Tolosaldeko Sarek bat egin
du deialdiarekin

Erredakzioax

«Konponbiderako, elkarbizitza-
rako eta bakerako unea da»
Orain presoak dinamikak argitu
duenez eta espetxean dauden
pertsonen aurkako salbuespen
neurriekin bukatzeko eskatu du.
«Presoa ez ezik, senideak, eta
hauen artean zaurgarrien diren
haurrak eta adin nagusiko per-
tsonak ere zigortzen ditu, Espai-
niako zein Europako legediaren
aurka doan espetxe politikak».

Dinamikak, lehentasunez,
euskal presoen urruntzearekin
amaitzeko eskatu du, «asteburu-
ro ehunka senidek ehunka kilo-
metro egitera behartzen baititu».
Horrekin batera, larriki gaixo
dauden presoak askatzea eta bi
estatuko zigorren batuketa apli-
katzea ere eskatu dute dinami-
katik, baita lehen graduaren al-
daketa ere. 

Euskal jendartearen «aktiba-
zio eta protagonismoan» sines-
ten duela dio Orain presoak di-
namikak eta korapiloak askatze-
ko, elkarbizitzarako eta orain
arte batu ezin izan direnak ba-
tzeko unea dela dio. 

Ostiralean aurkeztu da dina-
mika eskualdean, Anoetan egin-
go den agerraldi batean, eta bide
batez, presoen auzia konpontze-
ko Donostian urriaren 20an
egingo den manifestaziorako
deia luzatuko dute bertan. Au-
rrez, igande honetan, Zelatungo
larreetan, 12:30ean, argazki ma-
siboa aterako da.

Hilerriko paretarako
mural proposamenak
egiteko aukera
ANOETA // Murala margotu asmo
dute hilerriko paretan urriaren
8ko astean, beti ere eguraldia la-
gun baldin bada. Herritarrek
parte hartu ahal izango dute
margotzean, baina lehenago,
udaletxean, zer margotu eraba-
kitzeko bilerak egingo dira.
Gaur, ostiralean eta urriaren
3an, 18:30etik aurrera egingo
dira bilerak udaletxean eta he-
rritarren proposamenak jasoko
dira bertan.

EH Bilduk hitzaldi
informatiboa antolatu
du Subijana etxean
AMASA-VILLABONA // Irailaren
10ean, alkate dekretuz, udalak
Errebote plaza eraberritzeko
proiektua onartu zuela jakinara-
zi du Amasa-Villabonako 
EH Bilduk. Proiektua, «presaka
eta gardentasun handirik gabe»
onartu dutela uste du koalizioak
eta udal gobernuak gai honi bu-
ruz informaziorik eskaini ez
duela iritzita, hitzaldi informati-
boa emango du, gaur, 19:00etan
Subijana etxean. 

Euskara ikasteko
ohiko ikastaroak
eskainiko dira herrian
IRURA // Astean hiru egunez, as-
telehen, astearte eta ostegune-
tan, 15:00etatik 17:00etara has-
tapen ikastaroak eskainiko dira,
(A1 eta A2 mailakoak). Astele-
hen, astearte eta ostegunetan,
baita ere, 14:30etik 16:30era
etorkinentzat Aisa ikastaroak
emango dira. Eskolak, Iruran
bertan edo Anoetan izan daitez-
ke. Irailean zehar, udaletxera
09:00etatik 14:00etara gertura-
tuta egin ahal izango dira izen
emateak edo mezua idatzita eus-
kara@irura.eus helbidera.

EGITARAUA
Irailak 30, igandea

13:00. Txistulari plazan Meeting
Point ikuskizuna izango da.

Urriak 7, igandea

19:00. Gurea zinema aretoan, Sui-
tzako Lausana hiriko Uniqart Dance
Companyren eskutikEl aspecto de
la rosa ikuskizuna aurkeztuko dute.

Abenduak 27, osteguna

Ordua zehazteko. Maria Gurasen-
cok zuzendutako Ekaterimburgoko
Essta konpainiako gazteen balleta.



‘Dantza’ filmari
harrera beroa egin
diote Zinemaldian
Alkizako Koldobika Jauregik zuzendu du artistikoki
Zinemaldiko sail ofizialean lehiaketaz kanpo
aurkeztu eta Telmo Esnalek zuzendu duen filma

Jon Miranda 

«Pelikula eder bat egitea zen as-
moa». Duela urtebete Koldobika
Jauregik eskulturagileak luzatu-
tako hitzak dira eta Dantza fil-
mari egin dizkioten lehen kriti-
kak ikusita, lortu dutela dirudi.
Duela zazpi urte piztu zitzaien
pelikula hau egiteko gogoa, Alki-
zako artistari eta Telmo Esnal
zuzendariari. Jauregik zuzendu
du bertan islatzen den unibertso
estetiko eta bisuala eta hirukoa
osatzeko, Juan Antonio Urbeltz
ikertzaile eta folkloristaren la-
guntza izan dute, berak izan bai-

tu filmean agertzen diren koreo-
grafiak koordinatzeko eta ikus-
katzeko eginkizuna. 

Pelikularen egileek azpima-
rratu dutenez, «bizitza zikloari
buruzko istorio bat kontatzen du
bizirik irauteko borrokarena. Gai
unibertsalak sinbologia berezi
batez jantziak ageri dira. Tradi-
zioari, lurrari, haren jendeari,
mitoei eta ohiturei egindako
kantu poetiko bat da».  

IBILBIDE LUZE ETA OPAROA
Duela zazpi urte abiatu zen
proiektua, 2018ko urtarrilean
bukatu zen. Txintxua Films etxe-

aren ekoizpena da eta Eusko
Jaularitzaren Kultura sailaren,
Zinematografiako eta Ikus-en-
tzunezko Arteen Institutuaren,
Gipuzkoako Foru Aldundiaren
eta ETBren babesa du. Iaz Do-
nostiako Zinemaldiaren Glocal
in Progress sailean aurkeztu zu-
ten, hizkuntza ez-hegemonikoe-
tan filmatutako eta postproduk-
zio fasean zeuden Europako fil-
mei zuzendutako sailean. Saria
ere jaso zuen.

Herenegun, Donostiako Zine-
maldiko 66. edizioko Sail Ofizia-
lean aurkeztu zuten, lehiaketa-
tik kanpo. Gaur eta larunbatean

‘Dantza’ fimaren fotograma bat. ATARIA

«Agertzen garen
gehienok bizi
osoa daramagu
dantzaren
inguruan»

GARI OTAMENDI
DANTZARIA

J.M. Asteasu

Bere herriko Arkaitz taldean au-
rrena, Argia taldean hurrena,
Gari Otamendi (Añorga, 1980)
dantza bizi du. Besteak beste,
dantza.euswebgunean aritu izan
da eta dantza gidatuen errome-
riak egiten dituen Errebal talde-
an dihardu. Asteasuko komuni-
kazio arduraduna da, Dantza fil-
maren protagonistetako bat. 

Zuk nola izan zenuen pelikula-
ren berri?
Kontuan hartu behar da Telmo
Esnal bera dantzaria izan zela
urte askotan. Ezagutu ere, nik Ar-
giaren ikuskizunetan ezagutu
nuen eta Telmo niretzat zinegi-
lea izan aurretik dantzaria zen.
Duela bost urte, Juan Antonio
Urbeltzekin jarri zen harremane-
tan, bera Argia taldeko zuzenda-
ria, koreografoa eta ikertzailea da
eta horrela izan nuen filmaren
berri. Nik urte asko daramatzat
Argia dantza taldean, eta handik
etorri zitzaidan proposamena.
2013an filmaren berri izan eta
hurrengo urtean, eszena bat gra-
batu genuen, sagar artean dan-
tzan agertzen garen hori, arra-
kasta handia izan zuena sare so-
zialetan. Eten baten ostean, iaz
grabatu genituen gainerako esze-
nak. 
Alde askotatik ukitzen zaitu
filmak.  
Bai. Azken batean, oihartzun edo
bozgorailu bat emango digu fil-
ma honek, baina bai ni, eta han
agertzen garen gehienok, bizi
osoa daramagu dantzaren ingu-
ruan. Juan Antonio Urbeltzen
ikuskizunetan, eta bestela ere,
dantzari belaunaldi oso batek
Euskal Herriko zenbait dantza
birsortzen eta sistemak aberas-

ten pasa ditu azkeneko 25 urte
hauek. Era berean, tokiko dan-
tzak egiten jarraitzen dugu gure
herrietan, Añorgan, Miarritzen,
Eibarren, Iruñean edota Portuga-
leten. Bat-batean foku bat dago
gure gainean, baina guk dantza-
ren bueltan bizi osoa daramagu,
eta ezer txarrik ezean, horrela ja-
rraituko dugu aurrerantzean ere.
Zein rol jokatzen duzu zuk
‘Dantza’ pelikulan?
Alde horretatik zorte handia eta
pribilegio bat da pelikula hone-
tan parte hartzea, are gehiago
presentzia nahikoa nabarmena-
rekin izanik. Ni buruzagi edo ka-
pitain paperean aritu naiz. Askok
ikusita izango dituzte Euskal He-
rrian tokiko hainbat dantza eta
gehienetan egoten da buruzagi
figura bat, Tolosan Bordon dan-
tzan buruan joaten dena, adibi-
dez. Pribilegio hori izan dut eta
dantzari taldearen buruan ager-
tuko naiz pelikulan. 
Trama badu, beraz, filmak. 
Ez da dokumental bat, eta batzuk
zalantza egiten badute ere, argu-
mentua ulertuko dutela agintzen
diet. Zenbait planotan kontatuta-
ko istorio bat da, pertsonaien ar-
teko trama bat badago, oso ageri-
koa dena. Baina era berean, peli-
kulak jasotzen ditu Urbeltzek
azken urteetan garatu dituen teo-

ria antropologikoak, nekazaritza
gizarteari lotutakoak. Ikuspegi
sinbologiko-metaforiko horren
irakurketa bat dago eta hori guz-
tia narrazioan integratuta doa.
Bizpahiru plano narratibo dituen
pelikula da. 
Koreografiak zeinek osatu
ditu?
Taldeak garrantzi handia du.
200dik gora dantzari bildu geni-
tuen eszena jakin baterako, eta
gainerako gehienetan, 30-35
dantzari aritu gara. Guk peliku-
lan dantzatu ditugun dantzak ez
ditugu pelikularako berariaz sor-
tu. 20-30 urte izango dira dantza
eta dantzakera lantzen ari garela.
Urbeltzek beti garbi eduki izan
du zer bilatzen duen dantza bat
sortu edo birsortzerako orduan,
beti lengoaia berri baten bilake-
tan dabil. Lehen egiten ez ziren
dantza batzuk, habanerak edo bi-
koteka egiten diren Gipuzkoako
dantzak adibidez, azken hamar-
kadatan garatzen joan gara.
Orain prozesu horren emaitza
pantaila handian agertuko da. Ni
bezalaxe asko izan gara prozesu
hori gaztetatik bizi izan dugun
dantzari eta dantza irakasleak,
beti ere, Urbeltzen eta martxoan
hil zen bere emazte Marian Arre-
giren zuzendaritzapean. 
Koldobika Jauregi izan da zu-

zendari artistikoa. Zer moduz
berekin?
Nire sorpresetako bat hori izan
da. Beste klabe batzuetan eta bes-
te jantzitegi batekin dantzatzen
ohituta gaude eta hasiera batean
arrotz egiten zitzaigun, baina ni
harritu nau dantzatu ditugun to-
kiekin zein ederki integratu diren
jantziak. Azpimarratzekoa da,
baita ere, Jabi Agirre argazki zu-
zendariak zein emaitza lortu
duen, irudiak benetan ikusga-
rriak baitira. 
Asko errepikatu behar izan al
dituzue eszenak?
Beti entzun izan dugu zinea egin
nahi duenak itxaroten jakin be-
har duela. Guk eszenak egin izan
ditugun bakoitzean dantzan egin
izan ditugu, ahalegin fisikoa egi-
ten. Errepikatu behar izan ditugu
dezente aldiz, guk egiten geni-
tuelako akatsak batzuetan eta
beste batzuetan, berriz, kamera
modu baten edo bestean jarri be-
har izaten zelako. Fisikoki gogo-
rrak izan dira filmaketak baina
asko gozatu izan dugu, baita ere. 
Hemen inguruan aritu al zare-
te grabatzen?
Tolosaldean zehazki ez, baina
hemendik gertu bai, Leitzan, adi-
bidez. Arantzatzun, Bardeetan,
Belchiten, Hendaian... toki asko
bisitatu ditugu. Ederra izan da. 

ikusi ahal izango da jaialdiaren
barruan eta zinema areto komer-
tzialetara abenduaren 21ean iri-
tsiko da. Bteam Pictures etxeak
banatuko du.

Zinema-alorreko 60 profesio-
nalek baino gehiagok hartu dute
parte filmazioan eta horietako
askok esperientzia handia dute
euskal zinemagintzan. Javier
Agirre argazki zuzendariak, Lau-
rent Dufreche film editoreak eta
Ander Sistiaga produkzio zuzen-
dariak parte hartu dute, esate ba-
terako. Hiruek Handia pelikula-
gatik Goya saria eskuratu zuten
urte hasieran. Baita Pascal Gaig-

ne musikariak ere. Oraingo ho-
netan, Marian Arregi zenak eta
Mikel Urbeltzek urteetan jaso
duten bildumarekin osatu ditu
doinuak. Pieza bakoitzak behar
zuen tonu zinematografikoa lor-
tzeko arduraduna izan da Gaig-
ne.

Pelikularen filmaketa Gipuz-
koa, Nafarroa, Bizkaia, Lapurdi
eta Zaragozako hainbat tokitan
egin da. Argia (Donostia), Dugu-
na (Iruñea), Arkaitz (Añorga),
Kezka (Eibar) eta Haritz (Elgoi-
bar) dantza taldeetan ibiltzen di-
ren 250 dantzarik parte hartu
dute, 8 eta 82 urte bitartekoak.



Bedaioko mendi
martxa, egunez eta
urtaroz aldatuta
Larunbat honetarako
antolatu du Artubi
elkarteak martxa, 
eta bi ibilbide egiteko
aukera eskainiko dute 

Erredakzioa Tolosa

Aurtengo Bedaioko Mendi Mar-
txa, hamabigarrena, urtaroz eta
egunez aldatu dute. «Garaiak al-
datzen doaz eta gizartearen ohi-
turak ere bai», esan dute mendi
martxa antolatzen duten Artubi
elkartekoek. Larunbat honetan
egingo da, beraz, udaberritik
udazkenera pasa da eta baita
igandetik larunbatera ere. 

Hori horrela, Artubi mendia-
ren magaleko gune horretan, in-
guruko mendi, zelai eta basoez
gozatzeko aukera izango da, bes-
te urtaro bateko koloreez. Bi mo-
tatako parte hartzaileak kontu-
tan izanda, bi ibilbide prestatu
dira, azkeneko urteetan bezala.

Bata luzea, 24 kilometrotakoa,
Artubi gaina eginaz. 07:30ean
Bedaioko frontoitik aterako da.
Bestea, laburragoa, 17 kilometro-
koa. Artubi gaina ez da izango
ibilbide horretan, gainontzekoa
berdina izango da, eta batez ere
familia eta hamar urtetik gorako
gaztetxoei begira proposatutako
ibilbidea da. 09:00etan Bedaio-
ko frontoitik aterako da.

Anoa gune desberdinak izan-
go dira ibilbidean, indarrak har-
tzeko zenbait freskagarri eta jate-
korekin, eta baita ere parte har-
tzaile bakoitzak izango duen
txartelean denborak kontrola-
tzeko aukera izango du. Amaie-
ran, oparien zozketa egingo da.
Izen ematea irekita dago
www.bedaio.comwebgunean eta
mendimartxa@bedaio.com hel-
bidean. Artubi elkartetik mendi-
zale, familia eta gazteak animatu
nahi dituzte «bertako parajeez
gozatuz mendi martxa eder bat»
igarotzera.

Donostiako Orfeoiaren
kontzertu berezia
Bidaniako elizan 

Bidania-Goiazko
kultur astean
hainbat ekitaldi
izango dira 
igandera bitarte

Imanol Garcia Landa 
Bidania-Goiatz

Dagoeneko hasi da Bidania-
Goiazko kultur astea, aurtengoa
XXIX.ena dena, baina ekitaldi
gehienak aste honetan izango
dira, eta horietan esanguratsue-
na, Donostiako Orfeoiak emango
duen kontzertua izango da, la-
runbatean, Bidaniako elizan. 

Aurreko larunbatean hasi zen
kultur astea, eta Goiatzen «giro
polita» izan zela azaldu du Agur-
tzane Zelaia Kultura zinegotziak,
eta berezitasun bat ere nabar-
mendu du, egun itxita dagoen
Dendale taberna-jatetxea ireki
zutela herritarren artean: «Herri-
tar talde batek proposamena
egin zuen egun hauetarako ireki-
tzeko, eta udalarentzat egia esan
zorte handia izan da». Larunba-
tean afariak eman zituzten, hel-
duentzako eta haurrentzako
menu bana eskainiz, eta ostiral
honetarako afariak eta igandera-
ko bazkariak eskainiko dituzte.
Hori bai, aurretik erreserba egin
behar da, 682 36 43 34 telefono
zenbakian.

Gaurkoan, eskolako neska-
mutilak eguneko zentrora joan-
go dira bertan egoten direnekin
eskulanak egitera. «Aurretik
egin da, eta oso aberatsa dela iru-
ditzen zaigu eta denak oso pozik
geratu ziren, eta aurten ere egin-
go da», azaldu du Zelaiak. «Bi be-
launaldiren arteko harremanak

aberasgarriak dira, bai helduen-
tzat eta baita haurrentzat ere». 

Ostiralean Goiatzen izango
dira ekitaldiak. Dendale taber-
nan pintxo-potea izango da eta
gero Juan Kruz Gurrutxagak
Umorea bakarrizketa eskainiko
du, helduei zuzendua. Afaloste-
an musika izango da, goizaldera
arte. 

Larunbatean jarraituko dute
ekitaldiek, eta aurtengoan Gure
Konkis izeneko jarduera antola-
tu dute, Bidaniako frontoian.
«Urte batzuk badira altxorraren
bila antolatu zela, eta bertan
haur eta gurasoek parte hartzen
dute», esan du Zelaiak. «Oso gus-
tura aritzen dira, eta aurten hau-
rrek eskatu dute Konkis-en an-
tzeko proba batzuk antolatzeko.
Bi herritar ari dira antolatzen eta
ez dakigu zer antolatuko duten,
sekretupean izaten dute». Beraz,
herritar guztiei begira antolatu-
takoa izango da jarduera, eta
arropa egoki eta zaharra erama-
tea gomendatu dute antolatzai-
leek. Bukaeran, txokolatea izan-
go dute.  

Ekitaldi berezia izango da la-
runbat arratsaldean, Donostiako

Donostiako Orfeoiak kontzertua emango du larunbatean, Bidania-Goiazko kultur astean. ATARIA

Udalak diruz
lagunduko ditu
euskara ikasleak
Erredakzioa Amezketa

Amezketako Udalak 2018-2019
ikasturtean ere euskara ikastaro-
ak antolatu ditu herrian bertan,
Tolosako Aitzol Euskaltegiaren
eskutik. Eskola presentzialak,
online bidezkoak edo autoikas-
kuntza sistemakoak izango dira.
Iaz bezalaxe, Amezketako Uda-
lak oinarrizko, erdi mailako eta
goi mailako euskara ikastaroen
eskaintza osatu du aurtengo
ikasturterako. Iazko ikasturtean,
esaterako, EGA mailako hiru
pertsonako taldea osatu zen le-
henengoz, eta balantzea positi-
boa izan zen.

Izena edo matrikula epea irai-
laren 28a arte izango da eta uda-
letxean egin beharko da. Udalak
diruz lagunduko ditu izena ema-
ten duten ikasleak. Matrikula
egitean 100 euro ordaindu be-
harko dituzte ikasleek, eta ikas-
turtearen amaieran diru hori

itzuliko zaie, klaseen %80a bete-
tzen badute, laneko edo gaixota-
sun arazo larriak salbuespen di-
rela. Izena emandako guztiek bi-
lera izango dute, irailaren 28an
bertan, 19:00etan kultur etxeko
aretoan, egutegia, ordutegiak eta
taldeak antolatzeko.

Amezketako  Udalak adin guz-
tietako herritarrak bultzatu nahi
ditu euskara ikastera: «Amezke-
ta herri euskalduna izaten jarrai-
tzea amezketar guztion ardura
da, dakitenek erabiltzea eta ez
dakitenek ikastea, gero erabili
ahal izateko».

AUZOLANERAKO BILERA
Altungonetik Larrondora doan
bidea auzolanean garbitzeko bi-
lera deialdia egin du Amezketa-
ko Udalak. Bide bazterrak eta bi-
dean dauden zuhaitzen garbike-
ta egitea proposatzen da. Bilera
gaur izango da, 20:00etan, kul-
tur etxeko areto nagusian. 

Orfeoiak kontzertua eskainiko
baitu. «Horrelako aukera bat be-
rriz izatea oso zaila izango da»,
esan du Zelaiak. «Parrokiako ba-
tzordetik egin ziguten proposa-
mena. Beraiek egindako kontak-
tua izan da. Eta orain ari gara
dena lotzen». Sarrera doan da eta
espero dute eliza betetzea. Beraz,
denborarekin joatea gomendatu
dute.  

Ohikoa igandeko azoka izango
da. Kultur astearen hasieratik
egiten den ekitaldia da. «Kultur
astea azokaren inguruan sortu
zen, eta horri indarra ematen
saiatzen gara>», esan du Zelaiak.
Kukuri kultur taldekoek taloak
egingo dituzte, eta sagardoa, txa-
kolina eta sardinak izango dira.
Edalontzia ordaintzen da eta
gero nahi adina edan daiteke eta
sardinak ere doan dastatu ahal
dira. Guztira bederatzi postu
izango dira azokan: ogia, zilar ar-
tisautza, gazta, baratzeko pro-
duktuak, loreak, Afrikako oiha-
lak... erosi ahalko dira. Kukuri el-
kartekoek eta guraso elkartekoek
jarriko dute postuetako bat, ba-
ratzeko produktuekin eta postre-
ekin. 

EGITARAUA
Irailak 26, gaur

Arratsaldean. Eskolako neska-mu-
tilak Eguneko Zentrora joango dira,
eta elkarrekin eskulanak egingo di-
tuzte.

Irailak 28, etzi

19:00. Dendale tabernan pintxo po-
tea.
21:00. Jose Kruz Gurrutxagaren
Umoreabakarrizketa, Goiazko fron-
toian.
Ondoren. Musika goizaldera arte.

Irailak 29, larunbata

15:30. Gure Konkis, Bidaniko fron-
toian. Ondoren. Txokolate jatea.
20:00. Bidaniko San Bartolome eli-
zan, Donostiako Orfeoiaren kon-
tzertu berezia. Sarrera doan da.

Irailak 30, igandea

Goiz guztian zehar. Azoka: produk-
tu ezberdinen erakusketa eta sal-
menta. Talogileak, trikitilariak,... Sar-
dinak, sagardoa eta txakolina.
16:30. Trikitilariak.



Lau t’erdian hirurak egon daitezke 

Asier Imaz

Lau t’erdiko txapelketa urrian
hasiko da. Ostiral honetan Iñaki
Artolak eta Asier Arteagak aurre
kanporaketa jokatuko dute, Az-

peitian, 22:00etatik aurrera. Ale-
giarrak irabaziz gero, txapelke-
tan hartuko luke parte. 

Egungo txapelduna Jokin Al-
tuna da. Igandean, ordea, ezker
besoan min hartu zuen amezke-

tarrak. Herenegun egin zioten
mediku azterketa, eta ezker be-
soan bigarren graduko zuntz
haustura iragarri zioten. Medi-
kuen aurreikuspenen arabera bi
edo hiru aste egon beharko du

geldirik Altuna III.ak. Aspeko
aurrelaria urriaren 12tik 14rako
asteburuan sartuko litzateke lau
t’erdiko txapelketan. Bertan
egongo den edo ez jakiteko on-
dorengo egunetako bilakaera
ikusi beharko da. 

Eskualdeko hirugarren ordez-
karia, lehen mailako txapelketa

horretan, Erik Jaka izan daiteke.
Lizartzarra ekainetik geldirik
dago, eskuin besoko lesioa me-
dio. Hiru hilabete geldirik egon
ondoren asteburu honetan itzuli
daiteke kantxetara. Horretarako
aste honetan hainbat froga egin-
go ditu. Gauzak ondo, lau t’erdi-
koan egongo da Jaka. 

Mediku azterketak egin ondoren bi edo hiru asterako geldirik
egon beharko du Jokin Altunak, ezker besoan min hartu ondoren

«Agian, berriro
ere tokatuko
zaigu pixka bat
ezkutuagoan
ibiltzea» 

IÑAKI ARTOLA
PILOTARIA

Udako pilotarietako bat izan da
Iñaki Artola (Alegia, 1994), Za-
rautz eta Lekeitioko txapelketak
irabazita. Ostiralean lau t’erdiko
txapelketaren aurre kanporake-
ta jokatuko du Azpeitian, Asier
Arteagaren aurka. 
Han eta hemen entzuten da
Artola momentu gozoa bizi-
tzen ari dela. Horrela al da?
Egia esan nik ere horrela bizi dut.
Badira hilabete batzuk eskueta-
ko minek errespetatzen nautela,
eta partidak ere dezente jokatu
ditudala. Emaitzak askotan de-
taileek erabakitzen dituzte. Az-
ken aldian zortea nahikoa alde
daukat, bolada luze xamar bate-
an. Entrenamenduei eta partidei
jarraikortasuna ematen ari naiz
eta horrek dena gozatzen du. 
Udan, Asegarce salbatu duen
pilotaria zu izan zarela ere en-
tzun dut. 
Horiek hitz handiak dira. Partida
onak egun garrantzitsuetan ate-
ra zaizkidala egia da. Bi final jo-
katu ditut eta egun oso onak ate-
ra zitzaizkidan. Jendeak hori
ikusten du eta horrekin geratzen
da. Nire sentsazioak final horiek
baino lehenagokoak dira. Udan
etorri zaizkidanak aukerak izan
dira. Urrutikoetxea ez balitz gai-

xotu ez nituen aukera horiek
izango, baina sentsazioak aurrez
ere oraingoen antzekoak ziren. 
Zure jokoan zerbait aldatu de-
laren sentsaziorik ba al duzu?
Diferentzia nabaritu dut, aurre-
rapauso bat eman dudala. Baina
ez da bat-batekoa izan, pixkana-
kakoa baizik. Jendeari, agian,
uda hasieran iruditu zaio mo-
mentu batetik bestera pausoa
eman dudala, baina azken hila-
bete hauetan egin dut goraka,
pixkanaka. Hori bai sentitu du-
dala. Azkenean jendeak telebis-
tan ikusten zaitu, baina beste pi-
lotari bat egon daiteke hiruga-
rren partidak jokatzen eta hamar
partida jarraian irabazten. Or-
duan, ziurrenik, ez ziren horrela-
ko komentarioak egongo. 
Iazko uda txapelketetatik
kanpo pasa zenuen. Aurten
hori aldatu da. 
Baina ez dut gogoratzen uda txa-
rra egin nuenik. Donostiakoan
egon nintzen eta irabazi genuen.
Kontua da enpresa honetan
lehia handia daukagula postu
horietarako. Aurten gauza ba-
tengatik edo bestearengatik txa-
pelketetan jokatzea tokatu zait,
eta partida onak atera zaizkit.
Oraindik, ordea, postu horiek
irabaztea zail dago. Hemendik
aurrera ere, agian, berriro toka-
tuko zaigu pixka bat ezkutuago-
an ibiltzea. 
Fokuak begira ez zenituenean
sentitu al duzu presiorik, edo
etsipen zantzurik.  
Nahiz eta aurka egiten saiatu
presio puntu bat bai sentitzen
duzula; etsipenik inoiz ez. Orain-
dik oso gazteak gara eta normala
da gorabeherak edukitzea. Den-
bora honetan nire jokoan baka-
rrik erreparatzen saiatu naiz, le-
hen edo bigarren mailako parti-
da jokatzen ari nintzen begiratu
gabe. Entrenamenduak eta nire
jokoa, ez dut besterik izan bu-
ruan. Txapelketetatik kanpo gel-
ditzen nintzen garai horietan
ondo sentitzen nintzen entrena-
menduetan, kezkarik gabe. As-
kotan kezka gehiago izaten da fi-
nal bat jokatzera zoazenean eta

jokorik gabe zaudenean, pilota
eskuetatik ez zaizulako atera-
tzen. 
Zure jokoari begira jarrita, es-
kuetatik pilota bizi ateratzen
zaizula ikusten da. Tantoa ere
erraz amaitzen duzula.  
Pilota ateratzerakoan goraka go-
azela nabari dut, hobekuntza
izan dudala. Horrek dena erraza-
goa izatea ekartzen du. Azkene-
an dena lotuta doa, konfiantza
ere handiagoa izaten da horrela.
Jendearen komentarioak kurio-
soak izaten dira batzuetan, parte
batean egia ere badirelako: kon-
fiantza dagoenean dena atera-
tzen dela diote, eta ez dagoenean
ezer ez. Nire kasuan, eta bestee-
netan ere horrela uste dut, hori
garrantzitsua da, baina jokoare-
kin lotuta joaten da. Fisikoki, eta
batez ere eskuetatik ondo baldin
bazaude, konfiantza izatea erra-
zagoa da. 
Lau t’erdikoan aurre kanpo-
raketan jarri zaituzte. Iaz fi-
nal-zortzirenak gainditu eta
final-laurdenetako ligaxkan
egon zinen. Azalpenik eman
al dizute enpresatik? 
Ez, baina beharrik ere ez. Berez
postua, kakotx artean, Victor eta
niri zegokigun. Baina Agirrek bi-
garren mailakoa irabazi ondoren
bai edo bai txapelketan egon be-
harra dauka. Arteaga eta Laso
ere hor daude. Beraz, ez dago
azalpenik eman beharrik. Nik
ondo ulertu dut enpresak hori
egin izana; behetik hasi behar
izatea. 
Asier Arteagaren aurka joka-
tuko duzu partida hori. Aurre-
lari arriskutsua da lasartea-
rra. Ez da erraza izango.  
Lehen mailako edozein aurkari-
ren aurka partida zaila izaten da
beti. Bi txapela irabazita dago,
eta hori ez da kasualitatea. Uda
nahiko ona egin du eta argi dago
behetik gora datorren pilotaria
dela. Partida ona egiten duenean
edozeini irabazteko gai da. Nire
ustez partida irekia izango da, jo-
katzeko gogorra eta polita aldi
berean. 

«Ea lau
t’erdikoaren
aurkezpenean
egoteko moduan
naizen» 

ERIK JAKA
PILOTARIA

Ekaina amaieran hartu zuen
min Erik Jakak (Lizartza, 1994)
eskuin besoan. Aste hau erabaki-
garria izango da itzulera data ze-
hazteko.
Azkenean uda guztia geldirik
egon behar izan duzu. 
Lesioa zer zen jakin genuenean
markatutako denboretan ibili
naiz. Gutxienez bi hilabete izan-
go zirela esan ziguten, baina nor-
malean hiru edo lau izaten zire-
la. Hiru pasa diren honetan joka-
tzeko moduan egongo naizela
ematen du. 
Pilotariek asko ibiltzen duten
giharrean hartu zenuen min. 
Lesio bera izan duten pilotari as-
korekin aritu naiz hizketan, eta
denek gauza bera esan didate:
pazientzia handia izateko eta be-
har baino lehen ez hasteko.
Gihar horrek duen txarrena be-
rrerortzeko arriskua da. 
Lesioak beti etortzen dira mo-
mentu txarrean, baina zure
kasuan, joko bolada oso on ba-
tean zinenean etorri zen, eta
jokatzea horrenbeste desio ze-
nuen Altuna III.aren aurkako
partidan. 
Alde horretatik ez dut zorte
gehiegi izan profesionaletan. Bi
lesio larri izan ditut. Lehena, or-

katilakoa, momentu oso onean
nengoenean izan nuen. Orain
ere joko maila oso onean nengo-
ela uste dut, puntako pilotarien
aurka lehiatzeko moduan. Ho-
rrela tokatu da eta uda jokatu
gabe pasa dut. Baina espero dut
ahalik eta hobekien itzultzea, eta
jokoa berreskuratzea eta hobe-
tzea. 
Hiru hilabete horiek nolako-
ak izan dira?
Buruz oso gogorrak, batez ere le-
hen hilabetea. Ezin nuen ezer
egin. Bigarrengoan fisikoa eta es-
kuak lantzeko aukera izaten
duzu gutxienez. Azken hilabete
honetan frontoi pixka bat sartze-
ko aukera eduki dut, eta azken bi
asteetan ehuneko ehunean ez
baina entrenamenduak sartzen
joan naiz. 
Aste hau erabakigarria izango
da asteburuan itzuliko zaren
edo ez jakiteko.
Asteartean –atzo– entrenamen-
duan proba bat egingo dut. Sen-
tsazio horien arabera ostegune-
an beste bat egingo dut. Orduan
erabakiko dut enpresarekin hitz
eginda asteburuan jokatu edo ez.
Ea hurrengo astean lau t’erdiko
txapelketaren aurkezpenean
egoteko moduan naizen. 
Enpresatik zer esan dizute
txapelketa horri begira?
Presiorik ez didatela sartu nahi.
Berez nirekin kontatzen zutela,
baina ehuneko ehunean ez bal-
din banago, nire burua ez badut
baldintza egokietan ikusten,
ondo jarri arte ez naiz hasiko, eta
binakakorako zentratuko naiz. 
Uda geldirik egon zara, baina
pilotak jarraitu egin du. Zer
egin zaizu deigarria?
Partida eta txapelketa batzuk ja-
rraitu ditut, baina inbidia handia
pasatzen da. Lagunekin ere hitz
egiten ibili naiz, eta uda nola
doan era batera edo bestera beti
enteratzen zara. Iñaki Artolak
egin duena aipagarria dela uste
dut, baina Jokin Altunarena ere.
Partida gehien jokatu dituen pi-
lotaria izango da. Horrez gain,
Ezkurdiaren maila ere azpima-
rratuko nuke. 

Deialdiak

Amasa-Villabona. Ba al dakizu uda-
lak Errebote plaza guztiz eraberritu
eta bere erabilera mugatu nahi due-
la? galderari erantzunez, EH Bilduk
hitzaldia eskainiko du. 19:00etan,
Subijana etxean.

Amezketa. Ibilaldia Arabar Errioxara,
08:30ean abiatuta. 60 urtetik gora-
ko amezketarrentzat, baina auto-
busa betetzen ez bada, gainontzeko
herritarrek ere joateko aukera izan-
go dute. Eltziego, Guardia eta Gares.

Amezketa. Altungonetik Larrando-
ra doan bidea auzolanean garbitzeko
bilera deialdia egin du Amezketako
Udalak. Bide bazterrak eta bidean
dauden zuhaitzen garbiketa egitea
proposatzen da. 20:00etan, kultur
etxean.
Bedaio/Zarate. Aralar Atzo: Jesus
Elosegiren argazkiakerakusketa.
Bedaio eta Nafarroako Azkarate he-
rrien arteko muga den Zaraten.

Bidania-Goiatz. XXIX. Kultur Astea.
Arratsaldean eskolako neska-muti-
lak Eguneko Zentrora joango dira,
eta elkarrekin eskulanak egingo di-
tuzte.

Ibarra. Marrazketa, pintura eta adie-
razpen artistikoa VII. erakusketa.
Marce Tenak zuzenduta. 5-12 urte
bitarteko ikasleen lanak ikusgai kul-
tur etxean.

Tolosa. Galtzaundi Euskara Taldea-
ren Irakurle taldean Joseba Sarrio-
nandiaren Lagun Izoztua liburua az-
tertuko dute. Dinamizatzaile lanak,
Yurre Ugartek egingo ditu.
19:00etan, kultur etxean.

ATARIA IRRATIA
09:00-11:00. Pasahitza.
Eskualdeko berriak, Iker Ibarluzea-
rekin eguraldia, Oskar Tenarekin ar-
tearen txokoa, Tolosaldea Garatze-
nen atala eta Olatz Godoy Kale Kan-
toitik.  
11:00-12:00. Eutsi goiari.
Kirol albisteak.
16:00-18:00. Zebrabidea. Arrosa
Sarearen magazina.

18:00-20:00. Goizeko saioak 
utzitako onena. 
20:00. (H)ari naizela.
Imanol Artolak, felixek, gidatutako
bertso saioa. 

28 KANALA
13:30. Gaurkoan Tolosaldetik.
16:30. Artekale.
17:30. Gaurkoan Tolosaldetik.
21:30. Gaurkoan Tolosaldetik.
22:00. Euskaraldiaren inguruko saio
berezia.
22:30. Onein.

FARMAZIAK

Gaur

TOLOSA. Egunekoa.
Etxebeste Elosegi, JM. 
Gernikako arbolaren lorategiak, 3.
Telefonoa: 943 651040.
Gauekoa. Morant Barber, R. 
Zabalarreta lorategiak, 1. 
Telefonoa: 943 673849.

EGURALDIA

IKER IBARLUZEA

Gaur. Berriz ere beroa buel-
tan. Hego-ekialdeko haizea
sartuko zaigu bizi xamar eta

horrekin balio altuenek gora egingo
dute nabarmen, eguneko erdiko or-
duetan 26-28 gradu harrapatuz.
Tenperatura minimoak ere ez dira
hain hotzak izango. Zeruari dago-
kionez aitzakia gutxi. Apenas izango
dugun behelainorik goizean eta ho-
rrekin egun guztian zehar zeru os-
karbia ikusiko dugu, goi-hodeixka-
ren bat salbu.ihar, eguna 00

Bihar. Oso antzeko giroa.
Goiza epelagoa izango da,
hego-ekialdeko haizea ibili-

ko zaigulako. Goizean behelaino
puntu bat ager liteke baina oroko-
rrean ezer gutxi izango da, goiz erdi-
rako erabat oskarbi geratuko da eta
halaxe eutsiko dio egun guztian.
Tenperatura balio altuenak antzeko
balioetan geratuko dira eta eguneko
erdiko orduetan 26-28 gradutan
joko dute goia.

TOLOSALDEKO ATARIA-k ez du bere gain
hartzen egunkarian adierazitako
esanen eta iritzien erantzukizunik.

www.ataria.eusASTEAZKENA, 2018KO IRAILAK 26
Argitaratzailea: 
Tolosaldeko Komunikazio Taldea SM
Lege Gordailua: SS-1323-2013
Koordinatzailea: Naiara Roldan de Aranguiz
Kudeatzailea: Iban Urdapilleta Alkizalete
Egoitza: San Esteban, 20, Tolosa.
Telefonoa: 943 65 56 95. 
E-posta: ataria@ataria.eus
Publizitatea: 661 678 818. publi@ataria.eus

Tolosa: 687 410 082. tolosa@ataria.eus 
Villabona-Aiztondo: 687 410 022. 
villabona-aiztondo@ataria.eus
Anoetaldea: 687 410 022.
anoetaldea@ataria.eus
Ibarraldea: 687 410 118. ibarraldea@ataria.eus 
Alegialdea: 687 410 034.
alegialdea@ataria.eus  
Kirolak: 673 06 11 32. kirolak@ataria.eus
Bezero arreta zerbitzua: 943 304346

Tolosaldeko Ataria diruz laguntzen duten erakundeak:
Udalak: Abaltzisketa, Aduna, Albiztur, Alegia, Alkiza, Altzo, Amezketa, Anoeta, Asteasu, Baliarrain,

Belauntza, Berastegi, Berrobi, Bidania-Goiatz, Elduain, Gaztelu, Hernialde, Ibarra, Ikaztegieta, 
Irura, Larraul, Leaburu-Txarama, Lizartza, Orendain, Orexa, Tolosa, Amasa-Villabona eta Zizurkil

Tolosaldeko Komunikazio Taldea SMko kideak:

Tolosaldeko
gizarte 

eragileak

ATARIA IRRATIA
107.6FM

Hemengo urrunean
Haritz Azurmendi Reno, AEB

A urrekoan hiriaz hitz
egin nizuen, Reno
den etxe eta eraikin
multzo nahasiaz.
Orain, berriz, hiru hi-

labetean nire etxe izango duda-
naren sarreran eserita, urrunean
ikusten diren mendiak erakutsi
behar dizkizuedala pentsatu
dut. Ezagutzen nauzuenek ba-
dakizue ez naizela oso mendiza-
lea. Erdi txantxetan esan ohi dut
ni mendi artean hazi izan naize-
la Albizturren eta ez daukadala
oinez hasi beharrik haietara joa-
teko. Baina paraje hauei begira
sortzen zait halako epeltasun bat
sabel aldean.

Hemen, nekez ikusi dezaket
horko inguru berderik. Eguzki
errearen kolorea hartzen du lu-
rrak inguruan, dena lehor. Eta
estalkirik ere ez dute okre kolore-

ko mendiek, artzain euskaldu-
nek txamiso deitzen zuten sas-
traka tartekatuak kenduta. Nahi
gabe imajinatzen dituzu pick up
edo Ranger autoak pistetan ba-
rrena, pelikuletan hainbestetan
ikusi ditugun bezala. Beste men-
di batzuk dira hauek.

Hegoalderago bai, han topatu
nituen, lehen astean apopilo
hartu ninduen Asierrekin batera
joanda, baso sarriagoak. Ez alfe-
rrik, Tahoe laku erraldoia dauka-
gu ordubete azpitik Kaliforniare-
kin muga eginez; azken urteetan
kasino eta opor-etxe dezente
eraiki badituzte ere, oraindik na-
tura bizi-bizirik nabari dena.
Erabat ulergarria da bertako
washoe jendeak mendeetan ze-
har leku sakratutzat eduki izana.
Baina bainu eder baten ostean
berriro autoa hartu dugunean
ingurua ezinbestean idortu zai-
gu berriro. Lakua atzean utzi eta

bagindoazen garai batean ingu-
ruko meatzari herririk handie-
netakoa izan zen Virginia City-
ra. Errepide bat eta bi aldeetan
egurrezko etxeak. Eta urrutira
ortzimuga zabal bat, meatzarien
zulagailu erraldoiak eta mendi
gehiago, kolorerik aldatzen ez
zaiela.

Ez nago ohituta hain urrutira
ikusten. Nire begiek normalean
bertan zeuzkaten aurrena Ma-
reagain eta Mendikute, gero
Montesku eta Uzturre. Eta ba-
rruan sortzen didan kontraste
hori gustatzen zait. Horregatik,
gustua hartu diot ordu honetan,
iluntzeko zazpiak pasatxo dire-
nean, kanpoan eseri eta urrune-
an eguzkia sartzen ikusteari.
Gogorarazten dit nik ere bada-
kidala begi desberdinekin ingu-
rua begiratzen, horkoa ahaztu
gabe.

‘Urrunean ikusten diren mendiak erakutsi behar dizkizuet’. H. AZURMENDI

ZORION
AGURRAK
Urtebetzeak, urrezko
ezteiak, ezkontzak,
jaioberriak...

943 65 56 95
ataria@ataria.eus

San Esteban 20
Tolosa


